Nafarroa Bai parlamentu-taldeari atxikitako foru parlamentari Aitor Etxarri Pellejero jaunak galdera egin du saiek abereei eginiko erasoei buruz (PES 142/2008). Hona hemen Landa Garapeneko eta Ingurumeneko kontseilariaren erantzuna:
1.- Ekainaren 2ko 607/1997 Foru Aginduan jasotzen diren laguntzez gain, departamentuak zer neurri planteatzen ditu saiek abereei eginiko erasoen arazoa konpontzeko?
Eraso-kopuruari dagokionez, kalkulatzen da urtean hogeita hamar bat kasu baino gutxiago daudela, eta hori guztiz bat dator ikertzaileek espeziearen parametro normal gisa darabiltzaten datuekin. Datu horiek egiaztatzen dira albaitari adituen txostenen bidez. Horiek, zenbait probaren bidez, aurkeztutako erreklamazioen %55 baino gehiagotan gezurtatu egiten dute erasoa gertatu izana. 

Departamentuak, 1997. urteaz geroztik abian jarritako kalte-ordainen sistema ahal den neurrian hobetzeko asmoz, aurten adituen lana sendotu du teknikari albaitari berri batekin. Hori horrela, hobetu da adituen jarduketaren azkartasuna eta, horrekin batera, lanaren eraginkortasuna. 

Gainera, departamentuak hegazti nekrofagoentzako bazkatokien sare koherentea sortzea bultzatu du. Sare horrek aukera emanen du bazkatokiak eremu eta une egokietan kokatzeko, elikagaien bila sakabanatzen diren saiek eragin ditzaketen kalteak txikiagotze aldera, eta, aldi berean, espezie horren populazioaren gutxieneko bat mantentze aldera.
Ildo horretatik, departamentuak bazkatoki ezberdinak sortzeari ekin dio, eta horretarako, hitzarmenak sinatu ditu udal ezberdinekin. Jarduera hori zaila da, izan ere, departamentua udalaren erabakiaren menpe dago herrilurretan azpiegiturak ezarri ahal izateko; baina lan horrek dagoeneko eman ditu bere fruituak. Bi simaurtegi duela hilabete batzuk hasi ziren funtzionatzen (Napal eta Irunberri); beste lautan egokitze-lanak amaitu dira, eta laster jarriko dira abian, izan ere udalaren oniritzia daukate eta abeltzaintzako osasun-baimena ere bai (Zarrakaztelu, Zudairi, Zangoza eta Garralda); beste batzuk eraikitze edo egokitze fase aurreratuan daude, behin administrazio erakundeen adostasuna lortu ondoren, eta abeltzaintzako osasun agintarien aldez aurreko oniritzia jaso ondoren. Sare hori udan zehar handituz joanen da.
2.- Zenbat sai-bikote dago erroldatuta gaur egun Nafarroan? Urteen arabera bereizita.
Azken errolda 2004. urtean egin zen, eta ikusi zen sai-populazioa handiagoa zela aurreko erroldan baino (1999), eta habia egin zuten bikoteen kopurua 2.751koa zela. Hona bost urtean behin egiten diren errolden bilakaera jasotzen duen taula: 
	Urtea
	1979
	1984
	1989
	1994
	1999
	2004

	Errolda
	312
	517
	948
	1.457
	2.004
	2.751


Beraz, datorren urtean eginen da hurrengo errolda.
Alabaina, 2007an eta 2008an zehar, ohiz kanpoko jarraipen bat egin da, Nafarroan dauden 11 kolonia nagusien produktibitatea aztertzeko. Kolonia horiek, gutxi gorabehera, Foru Komunitatean habiak jartzen dituen populazioaren herena osatzen dute; beraz, lagin hori nahiko esanguratsua da populazio osoari dagokionez.

2007an egindako azterketaren arabera, %11ko jaitsiera egon zen 2004ko erroldarekin alderatuta. 2007an agerian jarri zen kolonia nagusietan habiak jartzen zituen populazioa nabarmen jaitsi zela, nahiz eta zaila den hori estatistikoki zehaztea urte anitzetako serie bat egiten den arte; baina horrek erakusten du urte hartan beheranzko joera bat egon zela, eta gure ustez, joera hori Nafarroan habiak jartzen dituen sai-populazio osora estrapola daiteke.

Alabaina, 2008an azterketa berdina egin zaie 11 kolonia horiei, eta ikusi da beherapen hori oso apala dela aurreko urtearekin alderatuta (%0,5). Datuen arabera, ez dirudi aurten populazioaren jaitsiera nabaririk dagoenik; alabaina, ondokoa nabarmendu behar da: populazioaren hazkundearen zikloa 2007ra arte hautsita egoteak, batetik (hala adierazten dute 2007ko eta 2008ko datuek), eta kolonia ezberdinetan joera ezberdinak hautemateak, bestetik, esan nahi du arretaz jarraitu beharko direla datorren urteko erroldaren datuak, zehaztu ahal izateko zenbateraino doitu behar den sai-populazioa egoera berri honetara.

Laburbilduz, eta jasotako informazioa oraindik nahikoa ez bada ere, tokian tokiko ezberdintasun handiek, kolonia batzuetako demografian bat-batean izandako aldaketek, sai dentsitate handiena duten eskualdeetan sai-populazioak behera egiteak, Pirinioetako beste eremu batzuetan izandako ohiz kanpoko hazkundeak eta eskualdeko populazioaren beherapena moteltzeak, horrek guztiak, badirudi adierazten duela sai arrearen populazioa berregokitzen ari dela eskualdean. Gainera, badirudi berregokitzapen hori maila ezberdinetan gertatzen ari dela (toki-, eskualde- nahiz herrialde-mailan), eta dirudienez, ondokoak baldintzatzen du: saiek hasieran zuten dentsitatearen eta elikagaiak izatearen eta/edo gorpuak eraginkortasunez jasotzearen arteko erlazioak.

Betiere, azterketa hau kolonia jakin batzuetan oinarrituta egin da eta, betiere, habiak jartzen dituen sektoreari erreparatuz. Hori horrela, azterlan horrek ez du aukerarik ematen sai gazteen edo heldu gabeen bilakaera zehazteko –horiei gehiago eragiten diete aldaketek–; sektore hori behar bezala aztertu ahal izanen da datorren urterako aurreikusita dagoen erroldaren bidez.

3.- Zer neurri planteatuko dira saien populazioa kontrolatzeko?
Saia Espezie Mehatxatuen Katalogoan agertzen da, bai Nafarroan (563/1995 Foru Dekretua), bai nazioan (439/1990 Errege Dekretua), eta “interes bereziko espezieen” sailean dago. Gainera, nazioarteko hitzarmenek babesten dute espezie hori: 79/409/EEE Zuzentaraua (I. eta II. eranskinak), Bernako Hitzarmena (II. eranskina), Bonneko Hitzarmena (II. eranskina).

Legedi horrek guztiak ezartzen du, arau orokor gisa, espezie horien babesa eta biziraupena bermatuko dela eta horien populazioak sustatuko direla, espezie horien kontserbazioa bermatze aldera. Hori da administrazio publikoen legezko betebeharra, ez bada ohiz kanpoko egoerarik sortzen, populazioa kontrolatzeko behar justifikatua erakartzen duena, ondoko arriskuak egoteagatik: pertsonen osasunerako arriskua, kalte ekonomiko handiak, ingurumenari kalteak, segurtasun nazionalerako arriskua...

Egun, ez da betetzen legean ohiz kanpokotzat aurreikusitako kasurik saia bezalako espezie babestuak kontrolatzeko; izan ere, espezieak eragin dituen kalteak espeziearen parametro normalen barnean daude, eta kalte horiek, funtsean, ez dira espeziearen populazio mailaren araberakoak. Beraz, egungo egoerari dagokiona da arau orokorra betetzea; alegia, populazioa babestea eta sustatzea. Ildo horretatik, ezin da ahaztu Nafarroak Europa mailan duen erantzukizuna espeziea babesteari dagokionez; izan ere, ez dago honelako espezierik Europako eremu zabal batean.

Berez, badirudi 2007ko eta 2008ko datuek agerian uzten dutela populazioak beherantz egin duela; baina beharrezkoa da datu horien azterketa sakonagoa eta jarraia egitea, espeziearen babeserako inolako arriskurik ez dela sortzen bermatze aldera. Nolanahi ere, egun ez dago desagertzeko arriskuan.
Beraz, laburbilduta, bost dira departamentu honen jarduera a priori baldintzatzen duten alderdiak:
1. Egiaztatzea eraso-kopurua bat datorrela ikerlariek espeziearen parametro normaltzat jotzen dituzten datuekin.
2. Erreklamazioei ematen zaien erantzuna hobetzea; horretarako, lan-taldea indartuko da eta erreklamaziogilearengana heltzeko denbora murriztuko da. 

3. Bazkatokien sare kontrolatu bat eratuko da, eta horrek aukera emanen du bazkatoki horiek eremu eta une egokietan kokatzeko, elikagaien bila sakabanatzen diren saiek eragin ditzaketen kalteak txikiagotze aldera, eta, aldi berean, espezie horren populazioaren gutxieneko bat mantentze aldera. Sare hori udal ezberdinekin sinatutako hitzarmenen bidez sortzen ari da.

4. Teknikariek hauteman dute agerikoa dela sai-populazioa egoera berrira egokitu dela, zeinean elikagaien eskuragarritasuna ezberdina baita. Baliteke berregokitzapen natural horrek oraindik ere urte batzuk irautea; baina zalantzarik gabe sai-populazioa doituko da eta egoera berriaren arabera sakabanatuko da. 

5. Egoera berri hori dela-eta, seguruena da erasoek behera egitea. Horrek, gainera, aukera emanen du erasoak direla-eta kalte-ordaina jaso behar dutenen kasuak errazago hautemateko.
Hori jakinarazten dizut Legebiltzarreko Erregelamenduaren 190. artikuluan xedatutakoa betetzeko.
Iruñean, 2008ko maiatzaren 16an
Landa Garapeneko eta Ingurumeneko kontseilaria: Begoña Sanzberro Iturriria
